Antur yr Actau


“Ga i fenthyg hances gen ti?”
Actau pennod 20, adnod 13– 38
Mae ffarwelio gyda pherson sy wedi dod yn bwysig yn dy fywyd yn drist.  Mae arweinwyr yr eglwys yn Effesus yn drist wrth ffarwelio gyda Paul, yn enwedig gan ei fod yn dweud na fydden nhw’n ei weld byth eto.  Mae yna golli dagrau.  Paid bod ag ofn dagrau – maen nhw’n gallu helpu’r corff i ddelio gyda sefyllfa anodd.  Pan dw i’n myfyrio ar groes a dioddefaint Iesu Grist, fe fydda i’n aml wylo, ac ar fore Sul y Pasg fe fydda i’n teimlo dagrau o lawenydd o ddathlu’r neges unwaith eto fod Iesu yn fyw!

Dydy Paul ddim yn siŵr beth sy’n mynd i ddigwydd iddo ond mae’n dweud

Sdim ots! Cyn belled â’m bod i’n gorffen y ras! Dydy mywyd i'n dda i ddim oni bai mod i’n gwneud y gwaith mae'r Arglwydd Iesu wedi ei roi i mi – sef dweud y newyddion da am gariad a haelioni Duw wrth bobl
Dwi’n mynd i nofio bob wythnos, ac yn gosod nôd – rhaid i mi nofio 28 hyd.  (Efallai fod hynny’n ddim byd i ti, ond dydw i ddim yn nofiwr da iawn. Wnes i ddim dysgu nes mod i’n oedolyn!)  Pan dwi’n llwyddo i wneud hynny, dw i’n teimlo’n grêt.  Mae Paul yn teimlo ei fod wedi gwneud yr hyn roedd o’n bwriadu ei wneud gyda’r credinwyr yn Effesus, ac wedi bod yn ufudd i Dduw.

Mae’n pwysleisio tri pheth arall hefyd

a. dydy o ddim wedi cymryd mantais o neb yn ariannol. Mae wedi cynnal ei hun wrth weithio. 

b. Mor bwysig ydy helpu pobl dlawd wrth roi arian
c. Bydd yna athrawon twyllodrus yn dod a cheisio troi’r bobl oddi wrth y gwirionedd mae Paul a’i ffrindiau wedi bod yn eu dysgu am Iesu a Duw gyda help yr Ysbryd Glân.

Mae angen i ni fod yn ofalus heddiw achos mae llawer o bethau yn cael eu dweud i geisio gwneud i ni amau ein ffydd, ac i’n twyllo ni.  Rydyn ni’n clywed ymosodiadau cyson ar y Beibl (e.e.pwy sy’n dweud bod y Beibl yn wir? beth am y llyfrau yna sy wedi eu gadael allan? Beth am Efengyl Jwdas? Pam ddylwn i gredu’r Beibl yn fwy na’r Qur’an neu llyfrau sanctaidd yr Hindŵiaid? Sut alla i wybod bod cynnwys yr Efengylau yn wir? etc etc etc).  Mae’n siŵr dy fod wedi cael hyn yn barod. Allwn ni ddim osgoi ymosodiadau fel hyn, dim ond gweddïo am help yr Ysbryd Glân i sefyll yn gadarn.  Aeth Paul ar ei liniau i weddïo gyda phobl Effesus.

Ar ddiwedd 2 Pedr 3 adnod 17 mae’r geiriau hyn

Ond dych chi wedi cael eich rhybuddio, ffrindiau annwyl.  Felly gwyliwch rhag cael eich ysgubo i ffwrdd gan syniadau ffals pobl ddiegwyddor.  Dw i ddim am i’ch ffydd gadarn chi simsanu.  Yn lle hynny, dw i am i chi brofi mwy a mwy o ffafr a haelioni ein Harglwydd a’n Hachubwr Iesu Grist a dod i’w nabod e’n well.

Adnabod Iesu yn well – dyna sy’n cadw ffydd rhag simsanu!

